
ЖАМАУАТ ПАЛАТА

Ахыры. Аллы 1-чи бетдеди.

Контроль 

Быйыл сентябрьде  бийик окъуу юйлени 
араларында келишимлеге къол салынн-
ган эди. Анга кёре, Къабарты-Малкъар 
къырал аграр университетге РФ-ни Пре-
зидентинде  халкъ мюлкню эмда  къырал 
службаны россейли академиясыны  сту-
дентлери Ич туризмни ассоциациясыны 
вице-президенти Александр Тищенкону 
башчылыгъында  келген эдиле. Бу жоло-
учулукъну баш мураты – къыралда,  ол 
санда  Къабарты-Малкъарда да,   студент 
турист маршрутла къурауду. 

Къонакъла вузну ректору Аслан Апажев, 
бийик окъуу юйню президенти Мухамед 
Шахмурзов, сатыу-алыу технология фа-

Гитче эм орталыкъ бизнесни 
кётюрюуню мадарлары сюзюлгендиле

Бизнесге гарантия болушлукъ-
ну Гитче эм орталыкъ бизнесни 
айнытыуну корпорациясы да 
этеди. Сёз ючюн, аны онглары 
бла «Велес-Агро» предприятие 
да хайырланнганды. 

Жыйылыуда КъМР-ни Эконо-
миканы айнытыу министерство-
суну предпринимательствону 
информация-ангылатыу жаны 
бла жалчытыу эм кадрланы 
хазырлау бёлюмюню таматасы 
Фатимат Абазова да сёлешген-
ди. Ол Къабарты-Малкъарда 
гитче эм орталыкъ бизнесге 
къыралны жанындан къаллай 
болушлукъ берилгенин билдир-
генди. 

Бу иш а система халда бар-
дырылады: финанс, ырысхы 
эм консультация-ангылатыу 
болушлукъ бериледи. «Эконо-
миканы айнытыу эм иннова-
ция экономика» деген къырал 
программаны чеклеринде уа 
«Гитче эм орталыкъ бизнесни 
айнытыу» деген подпрограмма 
жарашдырылгъанды. Андан 
сора да, КъМР-ни Гарантия фон-

ду, Гитче эм орталыкъ бизнесни 
субъектлерине микрокредитле 
берген фонд, КъМР-де Социал 
сферада инновация ара, биз-
нес-инкубаторла бардыла. 

Гарантия фонд а бизнесмен 
кредит алгъанда залогга къо-
яргъа ырысхысы жокъ эсе, 
банкга кесини гарантияларын 
береди. Жылны аллындан бери 
уа ол 28 миллион сом багъасы 
болушлукъ этгенди. 

Фатимат Муазиновна энчи 
бизнес-инкубаторланы юсле-
ринден айтханды. Ала уа бю-
гюнлюкде бешдиле. Дагъыда 
агропромышленный инкубатор 
да ачылгъанды. Алай алгъын 
къыралда финанс болушлукъ 
бизнесменлеге тюзюнлей бе-
рилген эсе, бюгюнлюкде уа бу 
иш айнытыуну институтларыны 
юслери бла бардырылады, деп 
чертгенди. Ол а финансла азай-
тылгъанлары бла байламлыды. 

Докладчы банкла бла барды-
рылгъан ишни, бизнесменлеге 
берилген консультацияланы 
юслеринден да билдиргенди. 
Проблемаланы араларында уа 
ол банк кредитле багъа болгъан-

ларын, предпринимательлени 
асламы къыралны, айнытыу 
институтланы жанындан берил-
ген болушлукъну юслеринден 
билмегенлерин белгилегенди.

Жыйылыуда КъМР-ни айны-
тыуну корпорациясыны дирек-
тору Хазиз Бекалдиев, «РФ-ни 
Сбербанкыны» КъМР-де бё-
люмюню таматасы Хамидби 
Урусов, «Опора России» битеу-
россей жамауат организацияны 
КъМР-де регион бёлюмюню 
таматасы Альберт Кильчуков 
да сёлешгендиле. Ала да гитче 
эм орталыкъ бизнесни айныты-
уда чырмауланы юслеринден 
айтхандыла. Хазиз Бекалдиев а 
Алексей Порошиннге республи-
када толтурургъа белгиленнген 
бизнес-проектлени бергенди. 

Ахырында Юлия Пархоменко 
«Деловая Россияны» республи-
када бёлюмю ишлеген он жыл-
ны ичинде къаллай жумушла 
толтурулгъанларыны юсюнден 
доклад этгенди. «Тёгерек стол» 
жууаплы органлагъа тийишли 
эсгертиулени къабыл кёрюу бла 
бошалгъанды. 

ТИКАЛАНЫ Фатима. 

Кёп болмай Жанхотияда 
«Жаш тёлюню проблемалары 
эм жаш адамланы арасында 
тёзюмлюлюкню кючлендириу» 
деген темагъа «тёгерек стол» 
бардырылгъанды. Анга элни 
жаш тёлюсю, депутатла  эмда 
дин къуллукъчула къатышхан-
дыла,  деп билдиредиле Бахсан 
районну администрациясыны 
пресс-службасындан. 

Жыйылыуда жамауатны ара-
сында мамырлыкъны кючлен-
дириу эмда ёсе келген жаш 
тёлюню тёзюмлюлюкге юйрети-
уде юйюр не магъананы тутады 
дегенча темала сюзюлгендиле. 
«Тёгерек столгъа» къатышхан-
ла, мында айтылгъан тюрлю-
тюрлю оюмлагъа тынгылап, 
бирге келишип, соруулагъа жу-
уапла табаргъа кюрешгендиле.  

Тюбешиуню ахырында  респу-
бликада жашагъан халкъла бир-
бирлерини миллет адабиятлары 
бла толуракъ  шагъырейленирча 
ишни тирирек бардырыргъа 
кереклиси айтылгъанды. Сёз 
ючюн, анга терк-терк барды-
рыла тургъан конкурсла, фе-
стивальла да ахшы себеплик 
этерикдиле.    

МАГОМЕТЛАНЫ С.

Алгъаракълада билдиргенибиз-
ча, быйыл Къабарты-Малкъар-
да «Единая Россия» политика 
партияны «Жер-жерли мадани-
ят юй» деген проекти жашауда 
бардырылады. Аны чеклеринде 

республиканы 10 элинде эски куль-
тура юйлени орунларына жангыла 
ишлене турадыла.     

Аладан бири Хушто - Сырт элде-
ди. Аны къурулушу июнь айда баш-
ланнганды эм андан бери къыстау 

барады. Элни администрация-
сыны башчысы Тохаланы Кямал 
билдиргеннге  кёре, бюгюнлюкде 
объектни ичин сюрте турадыла. 
Сахнаны да каркасы этилгенди. 
Бу кюнледе полун саладыла. Ары 
газ да тартылгъанды. 

Тышында уа клубну тёгере-
гин тапландырыу бла байламлы 
ишле тамамланадыла. Дагъыда 
ал бетин да тап халгъа келтире 
турадыла. 

Тоха улу чертгеннге кёре, объ-
ектни белгиленнген кезиуге бит-
дирирге кюреширикдиле.  Жангы 
жылгъа ол эллилеге аламат са-
угъа боллукъду.

Эсигизге салайыкъ, жангы клуб  
600 квадрат метрни тутады. Аны 
уллу фойеси эмда 300 шинтиги 
боллукъду.

ТАППАСХАНЛАНЫ Аминат.

Къурулуш

Хушто-Сыртда маданият юйню ашыгъып сакълайдыла

КъМР-ни Жамауат пала-
тасыны VIII пленар жый-
ылыуунда республикада 
курорт-солуу комплексни 
болуму сюзюлгенди, аны 
айнытыуну амаллары из-
леннгендиле. Аны пала-
таны башчысы Хазратали 
Бердов бардыргъанды.

Къыралны 
жанындан къаты 
контроль керекди

Жыйылыуну аллында жа-
мауат жашаугъа тири къа-
тышханлары, граждан обще-
ствону къураугъа уллу къый-
ын салгъанлары ючюн  эм 
юбилейлери бла байламлы 
Анатолий Канунников, Руслан 
Жанимов, Фатима Кешева 
палатаны сыйлы грамотасы 
бла саугъаланнгандыла. 

Кётюрюлген темагъа баш 
докладны палатаны башчы-
сыны орунбасары Людмила 
Федченко этгенди. Ол билдир-
генича, республикада солуу 
комплексни халы Жамауат 
палатаны советини 2011 жыл-
ны ноябринде бардырылгъан 
жыйылыуунда тинтилген эди 
эм битеу сейирлери болгъан 
организацилагъа, министер-
стволагъа бла органлагъа 
рекомендацияла жиберилген 
эдиле. Бу соруу эки жылдан 
сора да кётюрюлгенди, алай 
айтылгъан предложенияланы 
кёбюсю толтурулмагъанлай 
къалгъандыла. 2017 жылны 
аллында КъМР-ни Башчысы 
Парламентге ийген послани-
ясында бу сферада жангы 
амалла бла ишлерге керекли-
син белгилеген эди. Ол, курор-
тну айнытырны, андан хайыр 
алырны орунуна, къоранчла 
этилгенлерин, солуу комплекс 
игиленмегенине эс буруп, 
тюрлениуле кийирирге, инвен-
таризацияны бардырыргъа эм 
талай башха мадарланы этерге 
кереклисин чертген эди. 

Бу жыйылыуну аллында да 14 
адамдан ишчи къауум къурал-
гъанды, ала санатор-курорт 
эм башха солуу-багъыу уч-
реждениялада болгъандыла, 
бу жаны бла битеу информа-
цияны тинтгендиле. Бизни 
солуу учрежденияларыбызны 
юслеринден айтханда, «Наль-
чик» курорт» сероводород, 
азот-термальный, минераль-
ный суулары эм башха багъыу 
амаллары бла битеу къыралда 
да айырмалыды. Джылы-
суугъа бла Аушигерге да кёп 
адам келедиле. Арт заманда 
Прохладна районну Янтарное 
элинде бла Бахсан районну 
Кишпек элинде термальный 
шауданла да белгили бола 
барадыла. Андан сора адамла 
келип солуп, саулукъларын 
тюзетип кетерча кёп жерибиз, 
онгубуз барды. Анга кёре, ку-
рорт-рекреация комплексни 
айнытыу республиканы рай-
онларына, халкъларына да 
файдалы боллукъду, дегенди 
Людмила Михайловна.

Алай бу жаны бла политика 

тынгылы, хайырлы да барды-
рылмагъаныны хатасындан 
арт онжыллыкълада респу-
бликаны санаторийлерине 
кёп турист келмейди. Аны бла 
бирге уа турист комплексни 
айнытыу экономиканы башха 
сфераларын игилендирирге, 
социальный-экономика про-
блемаланы да иги кесегин 
тамамларгъа онг берликди, 
адамланы жашауларыны ка-
чествосун кётюрлюкдю.

Бусагъатда бизде 22 сана-
тор-курорт учреждение бар-
дыла, алада 5,5 минг адам 
солуяллыкъдыла. Алай 2008 
жылдагъы информациягъа 
кёре уа, ала 36 эдиле. Алай 
эсе уа, къалгъан 14 учреж-
дение неда ишлемейдиле, 
неда башха затла бла кюре-
шедиле. Санаторийлени ас-
ламысы эсепде акционер эм 
чекленнген жууаплылыкълары 
болгъан обществолача неда 
тюрлю-тюрлю ведомстволача 
турадыла. Чыкъгъан пробле-
маланы талайы ала ишлерин 
коммерциялы халда бардырып 
тебирегенлери бла да байлам-
лыдыла.

Санаторийлени кёбюсю оз-
гъан ёмюрню 30-60 жылла-
рында ишленнгендиле, мюлк-
техника базалары эскиди, 
алада толу ремонт этерге неда 
жангыртыу ишлени барды-
рыргъа, жангы багъыу-диа-
гностика инвентарь алыргъа 
керекди. Алай ахча жетишме-
гени бу ишлени тамамларгъа 
къоймайды. Биз оюм этгенден, 
халны тюзетирча къыралны 
жанындан къаты контроль 
этилмегени, солуу жерлени 
хайырланыуну эм къурулуш-
ну бардырыуну генеральный 
планы жарашдырылмагъаны, 
аланы тийрелеринде рекреа-
ция бла кюрешмеген башха 
объектлени ишлегенлери, ин-
вестицияланы азлыкълары, 
путёвкаланы багъалыкълары 
эм башха чурумла комплексни 
айныууна себеплик этмейдиле, 
деп чертгенди докладчы.

Иелик бла 
байламлы жумушланы 

тамамларгъа
КъМР-ни курортла эм туризм 

министри Мурат Шогенцуков, 
сёзюн башлай, бусагъатда ве-
домствода жангы команда къу-
рала тургъанын, айнытыуну бу-
сагъатдагъы излемлеге келиш-
ген амаллары изленнгенлерин 
билдиргенди. Проблемала 90-
чы жыллада чыкъгъандыла, 
ол заманда солуу-багъыу бла 
50 учреждение кюрешгендиле, 
бусагъатда аладан жангыз 22-
си къалгъандыла. 

Бу комплексни айнытырча 
дагъыда быллай проблема-
ны тамамларгъа тийишлиди: 
иелик бла байламлы. Алагъа 
къырал-автоном учреждения-
ла деген даражаны берирге эм 
тийишли министерствону баш-
чылыгъына ётдюрюрге керек-
ди. Ол заманда жууаплылыкъ-
ны излерге да жарарыкъды, 
сора финансирование тюзюн-

лей республикалы бюджетден 
келирча этерге да боллукъду. 
Аны бла бирге, битеу къыралда 
къуралгъан болумну эсге ала, 
алай бла кёп ахча тюшерикди 
дерча тюйюлдю. Битеу дуния-
да солуу комплексни 50-70 про-
центи энчи иеликдеди. Бизни 
республикада бюгюнлюкде аз 
да жетишимли болгъан санато-
рийлени асламысы неда энчи 
иеликдедиле, неда ведомство-
ну къарауундадыла. 

Бу жаны бла юч проект-по-
становление жарашдырыл-
гъанды: «Къабарты-Малкъар 
Республиканы жер-жерли 
магъаналы багъыу-саулукъ 
кючлеу жерлерини эм курорт-
ларыны юсюнден», «КъМР-де 
ишлерин бардыргъан турист 
индустрияны субъектлерини 
республикалы реестрлерин 
бардырыуну юсюнден» эм 
«КъМР-ни турист хазнасыны 
реестрин бардырыуну юсюн-
ден». Ала солуу жерледе ишни 
барыууна контроль этерге 
себеп боллукъдула, дегенди 
министр.

Министерство курорт учреж-
денияланы классификация-
ларын да хазырлай турады. 
Бусагъатда Къырал Думада 
биринчи, экинчи окъулууда 
болгъан законнга кёре, сана-
торийле барысы да сертифика-
цияны ётерге эм тийишлисича 
бир «жулдуз» алыргъа керек-
диле. Бу ишни бардырыуда 
биз ючюнчю жердебиз. Сора, 
Сочини къырал университети 
бла келишим тауусханбыз. 
Аны чеклеринде кадрланы 
билимлерин ёсдюрюрге, орта 
медицина персоналны юйре-
тирге эм алагъа сертификатла 
берирге, врачланы квалифи-
кацияларын курортологлагъа 
тюрлендирирге онг чыгъа-
рыкъды, дегенди министр. 

Багъа тургъан 
путёвкаланы ким 

аллыкъды?
КъМР-ни профсоюз органи-

зацияларыны биригиулерини 
башчысы Фатимат Амшокова 
уа багъала бла байламлы сору-
уну кётюргенди. Ол айтханыча, 
ала рынокда сурамгъа кёре 
къураладыла. Алай ала быйыл, 
былтыр бла тенглешдиргенде, 
5 процентге ёсгендиле. Адам-
ланы аланы алыргъа къолла-
рындан келмегени уа сурамны 
бютюн тюшюрлюкдю. Курорт 
сборну багъасын кётюрюу 
эм аны бир тарихде тохташ-
дырыу россейли курортла-
ны, бютюнда учузуракъланы, 
файдаларын азайтырыкъды. 
Аны ючюн профсоюзланы 
федерациялары бу жаны бла 
законопроект къабыл кёрюл-
мезин излейдиле. Нек дегенде 
анга кёре экспериментге къа-
тышхан регионлада рекреация 
инфраструктура адамладан 
келген ахчагъа айнытыллыкъ-
ды. Алай эсе уа, учуз путёвкала 
къаллыкъ тюйюлдюле. 

«Курорт-Нальчик» акцио-
нер обществону генеральный 
директоруну орунбасары Рус-

лан Жанимов а рекреация 
комплексни айнытыуда аслам 
эс туризмге бёлюннгенин, 
аны санатор-курорт кесеги уа 
унутулгъанын белгилегенди. 
Ахыр жыйырма жылда аланы 
болумларын игилендирирча 
зат этилмегенди. Бюгюнлюкде 
санатор комплексни толусун-
лай жангыртыргъа керекди. 
Бизде табийгъат-хауа болумла 
айырмалыдыла, минеральный 
шауданла саулукъгъа бек иги-
диле. 

Биздеги шауданладан бири 
окъуна (республикада уа ала 
тёрт тюрлюдюле) болгъанла 
дуния даражалы санаторийле 
ишлейдиле. Аны айтханым, 
республиканы экономикасын 
айнытыуда бу комплекс баш 
магъананы тутаргъа боллукъ-
ду. Аны ючюн, табийгъат бер-
ген байлыгъыбызны айнытыр-
гъа, ёсдюрюрге да борчлубуз, 
дегенди ол. Руслан Мухамедо-
вич жерле бла байламлы чыкъ-
гъан даулашлы болумланы 
да тамамларгъа кереклисин 
чертгенди. 

Тынгылы кадрла да 
керекдиле

Парламентни Спорт эм ту-
ризм комитетини башчысы 
Арсен Барагунов а бюджетни 
къурагъанда курорт-рекреация 
комплексге да ахча къояргъа 
кереклисин айтханды. Жар-
сыугъа, алыкъа алай этал-
майбыз. Адамла бизге асла-
мыракъ келирлерин сюе эсек, 
комплексни жангыртыргъа, 
битеу керекли оборудование 
бла жалчытыргъа, этилген 
жумушланы качестволарын 
игилендирирге тийишлиди. 

Анга себепликге бу жаны бла 
болгъан къырал программала-
ны бардырыргъа, орта эм гитче 
предпринимательствогъа бо-
лушургъа, солуу бла байламлы 
башха сфераланы – аш этиу, 
халкъ усталыкъла, кесибизни 
продукциябызны чыгъарыу эм 
башхала – айнытыргъа, кад-
рланы хазырларгъа керекди, 
деп къошханды ол.

Нальчик шахар округну ад-
министрациясыны экономи-
каны айнытыу, хайырланыу-
чуланы рыногу эм предпри-
нимательствогъа болушлукъ 
этиу жаны бла департаменти-
ни башчысы Ислам Ашхотов 
Нальчикде битеу магъаналы 
объектлени, ол санда туризм 
эм солуу бла байламлыланы 
да, белгилерин орнатыргъа 
планлары болгъанын билдир-
генди. Ол туристге шахарны 
картасында къаллай солууну 
жаратханына кёре объектлени 
къыйынсыз сайларгъа, жолуну 
маршрутун жарашдырыргъа 
болушурукъду, дегенди.

Ахырында докладлагъа, 
айтылгъан оюмлагъа кёре, 
КъМР-ни Парламентине, Пра-
вительствосуна, Курортла эм 
туризм министерствосуна, 
Нальчикни администрация-
сына эм башха органлагъа 
рекомендацияла этилгендиле.

КУЛЬЧАЛАНЫ Зульфия.

Роспотребнадзорну Къабар-
ты-Малкъарда бёлюмю быйыл 
озгъан тогъуз айны ичинде иши-
ни эсеплерин чыгъаргъанды. 
Аны бла байламлы  бардырыл-
гъан жыйылыуда республика-
ны тюкенлеринде мардалагъа 
келишмегени ючюн тоннагъа 
жууукъ сют продукцияны сыйы-
рыргъа тюшгени  да  айтылгъан-
ды. Управленияны келечилери 
сатыу-алыу жерледе сютню 
эмда андан этилген ашарыкъ-
ланы  терк-терк тинтгенлерин 
да белгилегендиле. Сёз ючюн, 
быйыл  озгъан тогъуз айгъа ал-
лай жюз рейд бардырылгъанды.

Контроль бардырыуну чекле-
ринде сагъынылгъан продукци-
яда адамны саулугъуна заран 
салырча химия веществола 
табылмагъанды.  Болсада бу-
зукълукъсуз да болмагъанды. 
Тийишлисича сакъланмагъа-
ныны, керек температурада 

тутмагъанларыны, этикетка-
ларында къурамлары терс жа-
зылгъанларыны эм  сатыучула 
медицина къарауну заманын-
да ётмегенлерини хатасындан 
талай сатыу-алыу точкаланы 
иелери административ жууапха 
тартылгъандыла. Алай бла бый-

ыл озгъан тогъуз айгъа сют про-
дукциядан бир тоннагъа жууукъ 
сыйырылгъанды. Уллу кёллюлюк 
этген, товарларына тийишлисича 
кёз-къулакъ болмагъан предпри-
нимательле  уа  860 минг сом 
тазир тёлегендиле. 

Бизни корр.  

Тёгерек стол  

Ариу къылыкъны мурдору юйюрдеди

Байламлыкъла

культетни  деканы Тимур Тлупов, товаро-
ведение эм туризм  кафедраны  таматасы  
Эдуард Бесланеев эмда вузну студент 
активи бла тюбешгендиле.

Орус география обществону грантына 
тийишлиликде  Москвадан келген сту-
дентле Къабарты-Малкъарны къырал 
аграр университетинде окъугъанла бла 
бирге жаш адамланы сейирлерине ке-
лишген турист маршрутланы сюзгендиле.

Тюбешиуге къатышханла РАНХиГС-ни 
туризмде менеджментни институтуну 
спорт эмда туризм индустрияда  менед-
жментни факультетини башчысы Ирина 

Шойгугъа ыразылыкъларын билдирген-
диле. Студент туризмни къымылдаууну 
башламчысы  ма ол эди. Агровузда окъ-
угъанла бла бирге сюзюуге  Москвадагъы 
вузну ишчи къауумуну членлери  Дмитрий 
Макаров (3 курс), Марина Тюркина, Де-
нис Харченко, Яна Шингарёва (4 курс) да 
къатышхандыла. Турпродукт  москвачы 
студентлеге сейир кёрюнюрюгюне бла 
къаллыгъына  жашла кеслери шагъат бо-
лургъа  сюйгендиле.

Къонакълагъа деп Нальчикни айбат 
жерлерине жолоучулукъ къуралгъанды. 
Делегацияны къауумуна  республиканы 

табийгъатыны тамашалыкъ жерлерин: 
Чегем чучхурланы, Чирик кёлню, Минги 
тауну тийресин да кёргюзтгендиле.

 Европаны бек бийик таууну этегине 
келиую Александр Тищенкогъа энчи 
магъананы тутады. Ол айтханнга кёре, 
аны аппасы Уллу Ата журт урушну кези-
уюнде ол тийреде баргъан сермешлеге 
къатышханды.

Андан сора да, къыралны  туркластерин-
де ишлерикле «тёгерек столгъа» да къа-
тышхандыла. Ол  ич эмда тыш туризмге 
жоралана эди. Кеси да  Орус география 
обществону Къабарты-Малкъарда бёлю-
мюнде  бардырылгъанды.

ХОЛАЛАНЫ Марзият.
Суратны автор алгъанды.

Туризм-рекреация комплексни айнытыу - 
экономиканы игилендириуню баш амалларындан бири

Студентле жолоучулукъларын 
бирге сайлайдыла

